
Visoki  predstavnik  smijenio
ministra  obrazovanja
Srednjebosanskog kantona
 

Visoki predstavnik Paddy Ashdown danas je potpisao Odluku o
smjeni  ministra  obrazovanja  Srednjebosanskog  kantona  Nikole
Lovrinovića.  Odlukom  se  gospodinu  Lovrinoviću  zabranjuje
obavljanje bilo koje službene, izborne ili imenovane javne
dužnosti te učestvovanje u izborima kao kandidatu, ukoliko –
odnosno  –  sve  dok  mu  to  visoki  predstavnik  izričito  ne
dozvoli.

Ministar Lovrinović nije proveo zakone o osnovnom i srednjem
obrazovanju te je kao rezultat toga ugrozio vladavinu zakona.
Činjenica da nije proveo ove zakone, i to godinu dana nakon
njihovog donošenja, jasno pokazuje da je gospodin Lovrinović
zanemario dobrobit učenika i nastavnika. Sredstva koja bi se
dobila  smanjenjem  troškova  putem  ukidanja  dvostruke
administracije mogla su se iskoristiti za unapređenje radnih
uvjeta  kako  učenika  tako  i  nastavnika.  Kontinuirano
nepoštivanje zakona i očigledni pokušaji da opstruira njihovu
primjenu još jednu školsku godinu nisu se mogli tolerirati.

Zbog  kontinuiranog  odbijanja  da  provede  pomenute  zakone
gospodin Lovrinović nije ispunio du`nosti koje proizilaze iz
njegove funkcije. On je otvoreno podredio interese kantonalne
vlade svojim sopstvenim političkim ciljevima. Ponašao se kao
da odluka o tome da li će se zakon ispoštovati ili ne zavisi
od njega. Kao rezultat toga, gospodin Lovrinović je nanio
značajnu štetu ugledu i neovisnosti svoje funkcije.

Odluka visokog predstavnika stupa na snagu odmah. U skladu sa
tom  odlukom,  svako  pravo  na  primanja  ili  bilo  koji  oblik
naknade  koja  bi  uslijedila  nakon  smjene,  osim  zarađene

penzije, te bilo kakve privilegije ili status koji proizilaze
iz njegovog položaja ministra prestaju bez odlaganja.

 


